
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

শেষ লীলা
১৫



 আমি। তাহাতে আর কিছুমাত্র সন্দেহ নাই।

 কর্ম্মচারী। তাহা হইলে উহাকে লইয়া এখন আর কি করা যাইতে পারে?

 আমি। উহাকে লইয়া উত্তমরূপে অনুসন্ধান করা আবশ্যক।

 কর্ম্মচারী। তাহা হইয়াছে, এবং এখনও হইতেছে; কিন্তু ফলে ত কিছুই হইতেছে না।

 আমি। ও কোন্ গৃহে থাকে?

 কর্ম্মচারী। উপরের একখানি গৃহে।

 আমি। সেই ঘরখানি উত্তমরূপে অনুসন্ধান করা হইয়াছে কি?

 কর্ম্মচারী। যেরূপে অনুসন্ধান করিতে হয়, তাহার কিছুমাত্র বাকী নাই। উহার গৃহে অনুসন্ধান করিবার উপযোগী দ্রব্য-সামগ্রী অধিক নাই, কেবল একটী আলমারী আছে মাত্র। তাহা পাঁচ সাতজন কর্ম্মচারী পাঁচ সাতবার উত্তমরূপে দেখিয়াছেন; কিন্তু তাহার ভিতর অলঙ্কার-পত্র প্রভৃতি কোনরূপ অপহৃত দ্রব্য পাওয়া যায় নাই।

 আমি। আমি ত্রৈলোকের বিষয় উত্তমরূপে অবগত আছি। তাহার নিকট হইতে কোন কথা সহজে বাহির করিয়া লইবার ক্ষমতা যে কোন পুলিস-কর্ম্মচারীর আছে, তাহা আমার বোধ হয় না। কোনরূপ কৌশল করিয়া উহার নিকট হইতে যদি কথা বাহির করিতে পারেন, তাহা হইলেই হইবে; নতুবা উহার কিছুই করিয়া উঠিতে পারিবেন না।

 কর্ম্মচারী। উহাকে লইয়া আজ তিনদিবস অনুসন্ধান করিতেছি; সুতরাং উহার চরিত্রের বিষয় বেশ বুঝিতে পারিতেছি। আপনি যাহা বলিলেন, তাহা প্রকৃত; কিন্তু এমন কি কৌশল আছে যে, তাহা অবলম্বন করিলে, আমরা সফল কাম হইব?

